
sasaleman(padurina’an) za ’aputr

ini na sasaleman(padurina’an) kana *aputr mau na pakavulavulay 1
takesiyan zi 1 ruma’, nintaw nana’uwan za trau. nu temulralre’ay ta mena’u
kana sasaleman za ’aputr mu, kamawan za penailrang kana vu’enin. nu
purumaratrang ta mu, tu alringaw Ira na ’aputr kana tralun. nu maranger ta
pakavulay kanantu pini’aputran zi vulay nu mena’u ta, ’azi mawmau
puzanum(pu’enay) merevay kana tralun. na marum na sa’az na vira’ ta
haretimaw ’ematelr. nu semasever mu, ta puzarukay. nu ta kasazuwaw
puzanum(pu’enay zi) nu palavat ta ipuzaruk mu, matupa’ tu rami zi
minatray. ta pangetrengetranay ta anger, ’azi ta temaatelak zata inana’u.

ta kalrazamaw na eman ’aputran mu, mi’aputr nu kaseveran, ulra na
mi’aputr nu derun, zi ulra na mi’aputr kana wawariwari ziya, ulra na
sawariyan nu mi’aputr. ulra na mi’aputr nu semavalr, nu alusu na
kadaw(’unin mu), ma’ail Ira. nu malrazam ta kana ’aputr nu aidan mu,
semalem ta, nu aidan mu, mi’aputr. maruwa marayas mi’aputr
| sasaleman(padurina’an) na ’aputr.

inta na pinuyumayan mu, nu patrepa ta kananta semasaharan, ’azi

ta ’a’azi mi’aputr kana ’inupiz. mau izu inta na mawan ziyan mu, nu

midare’ za makiteng mu, ’azi malaalup semalem kana vuiyung, kungiya, na
Iranghi, na tamulamulang, na asap, zi mau na tava, nani nanta ’ina’upiz
na ’aputr.

harem na trau nu pararahan mu, tu piangeraw semama’ zatu sasaleman
kana ’aputr. ’azi ta maiya’ za merekamelrimeri, maiya’ kana wawariwari
mi’aputr. nu vulay ta sinalem na ’aputr, nanta ruma’ nu mena’u ta mu,
kamawan za kinaazuwan. nu mena’u ta kana ’aputr nu muvakar mu,
semangal ta piniangeran. nu semalem ta za ’aputr mu, malrazam ta zatu
ngangadangadan, na marekamelrimelri na sasalem. nu miwari ta mu, ulra ta
auwayan pahuahuwa zata urauratr ukaukak.

ulra a kemani a ngai, “nu mena’u ta kanantu sasaleman/padurina’an
za ’aputr, nu vulay nu ma’ail mu, malrazam ta kanania na saruma’enan za
mareka’iyanava awlra zi marekakuwaatreng.” nu menana’u ta kananta
sinalem na ’aputr mu, kaya ta papiya miangera temulre’ay kanini nanta

isalem na ’aputr, sayhuwa ta mena’u temulre’ay kana ’aputr.

